
	МОНГОЛЫН ЗОХИОЛЧДЫН III ИХ ХУРАЛД ХЭЛСЭН ҮГ

	 

	“ИНТЕРПРЕСС” хэвлэлийн газар Улаанбаатар хотноо 2001 онд эрхлэн хэвлүүлсэн “ЦЭНДИЙН ДАМДИНСҮРЭН : БҮРЭН ЗОХИОЛ (Гутгаар боть)” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

МОНГОЛЫН ЗОХИОЛЧДЫН III ИХ ХУРАЛД ХЭЛСЭН ҮГ

	Дунд сургуульд түүх утга зохиолыг сайнаар зааж залуу үеийн хүмүүсийг зөв сайн хүмүүжүүлэхэд улам ихээр анхаарлаа тавья гэдэг саналыг оруулж байна. Манай утга зохиолыг залуучуудад заахдаа аман зохиол, шинэ уран зохиол гэдэг хоёр бүрэлдэхүүнтэй ярих явдал үлэмжхэн байлаа. Одоо энэ өрөөсгөл үзлийг засах явдал их хойрго байна. Чухамдаа манай монголын уран зохиол бол дөрвөн бүрэлдэхүүнтэй юм. Тэр нь аль вэ? гэвэл ардын аман зохиол, шинэ уран зохиол, хуучин өв зохиол, орчуулгын зохиол эдгээр болно. 

	Эдгээр 4 зүйлээс монголын шинэ зохиол ялангуяа өв зохиолыг дунд сургуульд заахыг 1949 оноос хойш бараг зогссон байна. Өсөх үеийн залууст үндэсний уран зохиолыг бараг үзүүлэхгүй байгаа явдал бол залуусыг эх оронч үзэлтэй болгон хүмүүжүүлэхэд их хортой. 

	Дунд сургуулийн 5, 6, 7 дугаар ангид монголын шинэ уран зохиол тухайлбал Д. Нацагдоржийн “Миний нутаг”, Д. Цэвэгмидийн “Хоньчин Найдан”, Д. Сэнгээгийн “Тагтаа”, Ч. Лхамсүрэнгийн “Хүрэн морь” зэрэг цөөн зохиолыг сурагчид багш нарын удирдлагаар зөвхөн уншиж танилцах төдийгөөр өнгөрүүлдэг байна. Дунд сургуулийн 8, 9, 10 дугаар гурван ангид утга зохиол зааж байгаа бүх цаг нь 396 байна. Үүнээс 264 цаг нь гадаадын утга зохиолд зориулагдаж 132 цаг нь монголын утга зохиолд зориулагдаж байна. Монголын утга зохиолыг заах энэ 132 цагаас 37 хоног цаг нь монголын хуучин өв уран зохиолд зориулагдаж байна. 37 цаг хуучин уран зохиолд зориулагдаж байгаа боловч зааж байгаа юм бараг байхгүй 1963 оноос хуучин уран зохиолыг заах гэж байна. 

	Тэрчлэн дунд сургуульд монголын түүхийг бараг заахгүй байна. Монголын дунд сургуульд Македоны Александр, Францын Наполеон нарыг сурагчдын чихийг нь дөжиртөл заагаад монголын их жанжин нэгдсэн монгол улсыг байгуулсан Чингис хаан, баатар эмэгтэй Мандухай нарын тухай шивнэж ч хэлдэггүй нь харамсалтай байна. Европын дээрэнгүй түүхчид Александр, Наполеон нарыг магтахдаа онгод нь орж ам нь хөөс бурж байдаг. Азийн их хүмүүс Монголын Чингис хаан, Энэтхэгийн хааны тухай ярихлаараа уруулаа жимийж шүдээ зууруулж байдаг байна. Тийм түүхчдийн үгийг тоть шувуу шиг давтаж байж болохгүй. Бид Чингис хааны төрсний 800 жилийн ойг тэмдэглэх гэж байгаа одоо үед Чингис хааны тухай чухам үнэн үгийг хэлж марксист үнэлэлтийг хийж өгөхийг Монголын түүхчид, Дундад улсын түүхчид, Зөвлөлтийн түүхчдээс горьдон хүлээж байна. Үүнд зохиолчид бид түүхт хүмүүсийн үнэн дүрийг гаргахад туслалцах хэрэгтэй. 

	Дунд сургуульд Оросын зохиолч Фонвизин, Державин нарын тухай зааж байгаа нь сайн хэрэг. Гэвч монголын гайхамшигт уран зохиол “Нууц товчоо”, “Загалын тууж”, “Гэсэрийн тууж”, “Хөх судар” 19 дүгээр зууны үеийн их шүлэгч Равжаагийн тухай заахгүй байгааг хүлцэх аргагүй. 

	Дунд сургуульд утга зохиол заах гарын авлага болох ганц ном бий. Цэнд, Цагаан нарын бичсэн “Монгол уран зохиол” гэдэг ном байна. Энэ ном бол чухал сайн ном юм. Гэвч тэр цагийн эрхээр Буяннэмэх, Ядамсүрэн, Аюуш нарын зохиолыг буруугаар үнэлж бичсэнийг засах хэрэгтэй. Намайг реализмын аргыг хамгаалж нөхөр Буяннэмэх нартай хатуу тэмцэж байсан гэж бичиж байна. Үнэнээ хэлэхэд Буяннэмэхтэй тэгж хатуу тэмцэж байсан юм над огт байхгүй. Харин Буяннэмэхийн гэрээр очиж уран зохиол шүлгийг яаж бичихийг лавлаж дагалдан суралцаж байсан юм. Буяннэмэхийн бичсэн “Алсыг зорьсон алтан загас”, “Аюулт байлдааны чимээ”, “Ленин”, нисэх онгоцноос хаясан ухуулгын хуудсыг олж уншсан өвгөний тухай өгүүллэг зэрэг олон сайхан зохиолыг нь бахдан уншиж суралцаж байсан юм. Цогт сайхан зохиолоороо монголын шинэ уран зохиолын суурийг тавилцсан Буяннэмэхийн хилс хэлмэгдсэнийг тэмдэглэж түүний зохиолыг амьдруулж байгаа явдалд би Буяннэмэхийн танил нөхрийн хувьд их баясаж байна. 

	Иймд дунд сургуульд үзэх утга зохиолын сурах бичиг, унших дээж бичгийг даруй гаргах хэрэгтэй. Үүнийг хийж чадмаар хүмүүсийг олж ажиллуулах хэрэгтэй. 

	Монголын шинэ уран зохиолын түүхээр оролдож байгаа хүн Зөвлөлт улсад Михайлов, Бурдукова, Герасимович нарын зэрэг хэдэн хүн байхад манай улсад шинэ уран зохиолоор цохлон оролдож байгаа хүн байхгүй нь гайхалтай юм. Шинэ уран зохиолыг судалж шинжилье гэсэн дур сонирхол авьяас билигтэй сайн залуус олон байна. Гэвч тэд нь багш, захиргааны ажил, сонин сэтгүүлийн ажилд тарамдан ажиллаж байна. Академийн Хэл зохиолын хүрээлэнд шинэ уран зохиолоор ажиллуулах хүн олдохгүй байна. Орон тоо хасагдах үеэр энд тэндээс гологдсон хасагдсан шаарлагдсан чадвар муутай шинжлэх ухаанд тэнцэхгүй ийм хүмүүсээр л Хэл зохиолын хүрээлэнгийн орон тоог дүүргэх буруу замд ороход хүрч байна. Их цалин аваад суух хүн элбэг олдоно, идэвхтэй оролдоод шинэ уран зохиолын түүхийг бичих хүн олдохгүй байна. Ойрын жилд бид монголын хуучин уран зохиолын түүхийг бичиж дуусгана. Монголын өв зохиолын түүхийг бичихэд одоо боломжтой, хэдэн мэргэжилтэн хүмүүстэй болж байна. Жишээлбэл, Б. Содном, М. Гаадамба, Д. Цагаан, Д. Чойжилсүрэн, Д. Жамбаажамц зэрэг хүмүүс байна. Хуучин өв зохиолыг эрэх, цуглуулах, судлах, хэвлэх ажлыг бид оролдож байна. Булсан юмыг ухаж малтах, хадан агуйг нэгжих, хот хөдөөгийн өвгөд настнаас сураглах зэргээр өв зохиолыг цуглуулж байна. Үүнд бидэнд багагүй тус хүргэсээр байгаа зарим хүмүүсийн нэрсийг хэлбэл, Хэнтийн Дэлгэр хаан сумын Довдонпүрэв, Дорнод аймгийн Булган сумын ард Хаянхирваа, Ховд аймгийн Булган сумын Чойням, Зүүнбаяны уурхайн ажилчин Дамбадаржаа, мөн тэндхийн дархан Балбар, төмөр замч Лувсаншарав, худалдааны техникумын сурагч Баатарсүх зэрэг олон хүн байна. Эдэнд талархлаа хүргэе. Үүнд зохиолч нар өв зохиолыг эрэх сурвалжлах, судлах ажилд туслалцах биз гэж найдаж байна. 

	Одоо над судлалаа орхиод зохиолоо бичвэл зүйтэй гэж нэлээд хүн хэлдэг. Судлалаа орхиод зохиол бичнэ гэдэг бол над чухам тоглоом биш шоглоом юм. Би 10-20 жил улсын хөрөнгийг зарж өөрийн чадал авьяасыг зориулж өдөр шөнөгүй оролдож эрдэмтэн багш нараар заалгаж байж монголын хуучин зохиолын судлагч болоод түүнийгээ орхих гэж үү? Манай улс тийм олон боловсон хүчинтэй тэднийгээ хааш яаш хэрэглэж болохоор тийм баян болоогүй байна. Жишээлж үзье. Нэгдлийн нэг хүнийг модны ажилд сургаад тэрэг хий гэж даалгажээ. Тэгээд тэр хүн модны дархан болоод тэрэг хийх модоо огтолж хатаагаад хөрөөдөж эхэлтэл түүнийг дуудаад “Хөөе чи тэргээ боль. Нэгдлийн клубийг чимэглэх уран зураг зур” гэж даалгавал тэр хүн яах вэ? Тэр хүн бол ингэж хэлэх байх аа “Найз нөхөд минь. Би урьдаар тэргээ хийчихье. Дараа тэр зураг зурах ажилд суралцаад клубийг чимэглэе” гэж хэлэх биз ээ. Миний өнөөдрийн байдал ийм л байна. Аливаа хүнд мэргэжил хэрэгтэй юм. Тэр мэргэжлээр нь ажиллуулах хэрэгтэй. Зохиол бол мэргэжлийн ажил юм. Бид мэргэжлийн зохиолчдоо шаардлагыг тавих цаг боллоо. Зохиолыг бичихэд их цаг шаардах юм. Үүнийг олон хүн мэдэж байх бололтой. Манай зохиолчид өдөр турш алба ажил хийгээд үдэш дугуйланд суугаад завгүй болохоор уран зохиолыг зөвхөн шөнийн ажил болгож байна. Шар шувуу бол өдөр унтаад шөнө гөрөө хийдэг. Хэрээ өдөр гуаглаад шөнө унтдаг. Гэтэл манай зохиолчид өдөр хэрээ шиг гуаглаад, шөнө шар шувуу шиг ажиллаж байна. Ийм байдлаар гонгиносон шүлэг, мунгинасан тууж бичихээс өөр олигтой юм хийж болмооргүй байна. Олонх зохиолчид зохиол бичих завгүй, бичвэл хуулж бичих, шалгаж засах, бодож боловсруулах завгүй байна. Жинхэнэ зохиолч болсон ба болох хүмүүсийг шилж аваад Зохиолчдын хороо тэнд гол анхаарлаа тавьж ажиллах хэрэгтэй. Жинхэнэ зохиолч хүн бол ганц хоёр зохиол бичсэн боловч сод харагдаж олонд танигддаг юм. Ч. Лхамсүрэн анх Болдбаатар гэдэг ганц шүлгээ бичээд л сайн шүлэгчээ танигдсан юм. Одоо сүүлийн үеийн зохиолоос үзэхэд Чойном гэдэг залуу зохиолч бий гэнэ. Би хувьдаа түүнийг танихгүй. Гэвч би өвчтэй байхдаа Чойномын ”Залуу нас”, бас нэг найраглал зэргийг уншиж үзлээ. Тэгээд Чойном бол ёстой зохиолч буюу зохиолч болох хүн байна. Шороотой замын дунд хаясан болор шил гялайж байдаг шиг жинхэнэ уран зохиол бол зохиолын хог новшийн дотор гялалзаж байдаг юм. Долгорлхамын захидлыг бас үзэв. Энэ үнэн санааны үг, мөн шил шиг гялалзсан үг юм. Энэ мэтийн авьяастай хүмүүст бид анхаарлаа их тавих хэрэгтэй. Бид залуу насандаа энд тэнд ажил хийж алба хааж амьдралын туршлагыг олж аваад 30-40 наснаас хойш уран зохиолыг дангаар оролдох чиглэлд орвол зохистой мэт байна. 

	Тэрчлэн уран зохиол бичих явдал дээр авьяас чадвартайгаа нотолсон Намдаг, Ванган, Лодойдамба, Ч. Чимид, Дашдэндэв, Гайтав, Удвал, Явуухулан, Эрдэнэ, Баттулга зэрэг зохиолч нарыг уран зохиол дээр дангаар ажиллуулж зохиолын ажлыг оролдуулах хэрэгтэй байна. Жинхэнэ уран зохиолын шагналыг дээшлүүлж зохиолч хүн бүр зохиолын шагналаар амьдарч болох юм олгох хэрэгтэй. 

	Аман зохиол бол манай соёлын өвийн нэг чухал зүйл юм. Аман зохиолыг цуглуулах судлах талаар бид их юм хийх хэрэгтэй. Аман зохиолын соёлын өвийг цуглуулах ашиглах талаар үлгэрийн танхимыг байгуулж их үр бүтээлтэй ажлыг төмөр замын Сайншандын ажилчин залуу нөхөр Дамдин хийж байна. Манай тэргүүний ажилчин бол бүтээлч хөдөлмөрөө эх орноо урагш дэвшүүлж манай шинэ уран зохиолыг сонирхон уншихын хамт өв соёлоо хайрлан хямгадаж ашигладаг юм гэдгийн сайхан жишээг нөхөр Дамдин үзүүллээ. Иймд би Дамдин, Янжав зэрэг Дорноговь аймгийн үлгэрийн танхимын зүтгэлтэн нарт талархлаа хүргэе. 

	ӨГЛӨГИЙН ЭЗНИЙ СОНОРТ

	 

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	 

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


ЦЭНДИЙН ДАМДИНСҮРЭН “БҮРЭН ЗОХИОЛ” Гутгаар боть (2001) номын хэвлэн нийтлэлийн мэдээлэл

	 

	Оршил, тайлбар сэлт, ном зүй үйлдэж хэвлэлд бэлтгэсэн Д. ЦЭДЭВ

	 

	“ИНТЕРПРЕСС” хэвлэлийн газар

	Улаанбаатар хот

	2001 он

	 

	Компьютерт эхийг бэлтгэсэн

	О. Мөнхтуяа, Л. Буд

	 

	Хавтасны дизайныг П. Даваа-Очир бэлтгэв.

	 

	Интерпресс хэвлэлийн газрын ерөнхий редактор Жалайр М. Баттөгс

